
TEJWAMEDHOMTALAB
(PRESENTACION)

An alabél chudhél, antsana’ in bij a axé’ xi tsakam tamkudh duchadh
Uw axi xowé’ i tejwa’medhal, jats axin dhuchamalchik junkwenél i
tsakam tének dhuchumchik. I bijydmal ti an alabél chudhél, kom a
axé’ xi dhuchlab ejtil tam u ulel junax k'al in tajax a k'ichdj, axi ma
ti owél u che’el ani u ulel ma ju'taj ti wawd’ u k'wajat. Antsand’
jayej a axéchik xi tsakam tének dhuchum, axin jumandha’ in tsalapil
lej wat'adh ti 0w, axi k'al yan i kulbetalab tu pidhal dhuchadh patal
jawa’ jaja’chik in ejtowal.

Ti ba’ a axé’ xi tamkudh dhuchadh Gw, in éIndl patal an tsalap axi
jaja’chik in bajuamal kin ejtow tin k'im&’, tin kwenchal ani patal an
t'ojlab axin t'ajamal ani in ejtowamal ti alabél atdj exobintalab.

A axé’ xi t'ojldb, jats in t'ojlabil an tsakam tének dhuchum axi
k'wajiychik ti septiembre ti 2001 ma ti junio ti 2002, tin oxchil kwenél
i exobintalab ti ba’ an ataj exobintalab «Francisco Gonzélez Boca-
negra», axi k'wajat ti kwenchal San Martin Tam Apats’ bichowlidh
ti Akichmom, S.L.P. Pel jun i pulik alwa'talab abal i tének kawintal,
kin aynanchij abal ok’ox, xowé’ ani ets’ey.

JUAN BAUTISTA MENDEZ ROSA
20 de mayo de 2003



Bello amanecer es el trabajo de un grupo de pequefios escritores
tének. Lo hemos titulado asi porque llega junto con la luz del sol
que viene desde lejos y llega hasta nosotros, asi son estos pe-
quefios escritores tének que echaron a volar su imaginacion, y
con gran alegria nos dan por escrito todo lo que ellos saben.

En este pequefio libro narran por escrito todo lo que han logrado
aprender en su casa, en su comunidad y todos los trabajos que
han hecho, y lo que han asimilado en la escuela.

Este trabajo es el resultado del esfuerzo de los pequefios escrito-
res tének que estuvieron de septiembre de 2001 a junio de 2002
en la escuela primaria «Francisco Gonzélez Bocanegra», ubicada
en la comunidad de San Martin Tamapatz, municipio de Aquismon,
S.L.P. Es una aportacion mas para que nuestra lengua tének siga
adelante hoy y siempre.



AN TENEK KAW

Ni jayk'’

yab u talél an kaw,
ni jayk'’

yab u talél an tsalap.
Ets'ey wa’'ats

i kaw,

ets'ey wa’'ats
jant’oj ki uluw.
Ets’ey wa’ats

i tsalap,

ets'ey wa’ats
jant’oj ki t'ila’.
Expidh in 1&’

an pulik kulbetalab,
abal ki tila’

k'al an alabél kaw
patal jawa’ i ké'oyal
ti pulik tsalapil.

LA LENGUA TENEK

Nunca

se acaba la palabra,
nunca

se acaba el conocimiento.
Siempre hay

palabra,

siempre hay

algo que decir.
Siempre hay
conocimiento,

siempre hay

algo que recordar.
Solamente se necesita
la gran alegria,

para recordar

con hermosas palabras
todo lo que tenemos
en la gran sabiduria.

Juan Bautista Méndez Rosa

AN IT'ADH

An it'adh lej alabél

tam walidh,

tdm yabats

u chumnal,

kom in punuj

in walil,

ani tam waynek in xekél
yabats alabél,

ani tam ibej waynek
tam alabél.

Flavio Martinez Castillo



AN EM

An ém

I t'ajchal an bolim
tam i t'ayal,

tam u talélits
jayétsej

i t'ajchal an bolim.
Ani nixe’

Tam u pakalits
K'al an ém,

| tajchal jiyej

i bolim ani i kapéj.

Flavio Martinez Castillo

AN EXOBINTALAB

An exobintalab lej alabél,
jaxtam an tsakamchik

in l&" ka k’alej

ti exobal ti tének kaw.

Ti exobintalab

lej K'ijidh ka ats’a’,

kit K'wayjiy

tit dhuchum ani tit ajum ti
tének kaw.

Flavio Martinez Castillo



AN ATAJ EXOBINTALAB

An atdj exobintalab
k'wajat ts’ejel an jo’chal,
lej K’ijidh kit exoblats taja’
kom lej toK'ik’il altaj.

Patal an tsakam

axi u exobal taja),

lej kulbélchik

u che’elchik an tsakamchik
ti exébal ti Labkaw

ani ti tének kaw.

Flavio Martinez Castillo

AN SANTOROM

Jan a K’ich@j jun i ja’'db yabkwa’ in t'aja’ an
kwatsam kom yab in beldl max chubax u
wichél in ejattal an tsemélom. Po ma yab
owey K'wajiy ti ya'ul, ani kwa'al ka k'alej k’al
an tének ilalix abal ka olchin jant'onéy tam
yaw'lats axi ts’at’enek ani ka ilaliyat. An ilalix
dhubatk’ij in tsu’'uj abal axé’ xi k'wajil in
K'ibdmal in uchbil.

Flavio Martinez Castillo



AN EM

An ém tam ti u t'aya’ ts'ichik, ani talbél u
tsu’uj kaléts, tamna’ kalétschik ani an alte’,
ani tay tAmna’ k'aléts tin ak’ix k'al an ém, ani
tay u tsu’uj witsinits ani in kd’oyits an ajan,
ani xowé’ in kd'oyits junchik an way’, ani
xowé’ u k'ojwalits abal ku k’'apuj.

Flavio Martinez Castillo



57

AN PUK'UL

An puk’ul

wawa’ i t'ayal,

ani i ak’iyal
tdmna’ alte’lidhits.

Jats tdm u pakel
jiyej an puk’dl,
tam ka tek’dha’
tdm pechwits.

Tam ka tek'dha’
tam wejnekits,

ka k’apuj

tdm yabats pechuw.

Tam yab ki ak’iy

yab u puwel an tsanak'w,
wawa' i t'ajchal an puk’ul
tam ki t'aya’.

Flavio Martinez Castillo



AN IT'ADH

Wawa' i t'aydl an it'adh

tan xi wejat abal ka puwey, po
max yab ka t'aya’ tan xi wejat,
tdm yab u puwel ani in 1€’ ka
ak’iy, thm yab u puwel.

Flavio Martinez Castillo

AN UBATINTALAB

Nana’' in ubat’ k’al an
muludhpém, u ubat’ juni akak
ti éb ani tan ku lej tsekéts u
k'alelits tu belelél ma ju'tats ti
ki le’na’, tu ku k’alej tu

belelél.

Margarita Martinez Reyes



AN ATAJ EXOBINTALAB

An ts’én lej alabél
yaxuxul an te’,

tam in ne’ets tin exobal
u tsu'tal an te’lom

ani i kapélom,

lej alabél in walil

lej tam in ne’ets tin
exobal, u tsu'tal alabél.

Margarita Martinez Reyes

AN SANTOROM

Tam u t'ajnal an Santérom
ok'ox i ik'tal an anjel, tdm i
ts’ejkanchal an pan ani i it'adh,
aniyej i galleta

ani i kapéj, ani tam i kwa’al an
bakan, ne’ets jiyej ki bina’ ani
ne’'ets ki

wat’banchij i kwatsam ani i
bolim, i tsemdhanchal i
put’'uch, an olom ani i

pita’, jats i t'u’dhiyal k'al an
kwatsam.

Margarita Martinez Reyes



AN EM

Tam an ém u wa’tsinal, alabél ka
tsu'uw in xekél komo yaxuxul,
ani tam ka puweyits max yab ka
k'wajiy an b, u mank’anal, ani
tam ka k'wajiy an ab, lej yaxuxdul
ka tsu’uw, ani tam ka puweyits in
punuwalits in witsil ani talbél in
punuwal in walil.

Jaxtam tam ka wa'tsinits an way’
jats u ts’ejkanal ti kwatsam tam kin
bajuj an Santérom.

Margarita Martinez Reyes

U K'ALEJ TI TS’EN

Tam tin K'alej ti ts’én u tsu’uw

I te’ ani i tok’ja’ ani junti

yunk’iladh u tsu’'uw jan i tsan

xi tsemdhamej. Ani tiwa’ mas

tu K'alej u tsu’uw i alilab ani i
tsanak’'w; tam tu k'alej mas tu

belal u tsu'uw yan i te), i

tsu’'uw i witsimte’, i yaxte’, i mayte’ ani
yan mas i te’.

Tam tu ulnekits tiwa’ ti ban
ts’én u k'wajat, an juk u
tsu’'uw jun akan i te’ xin
bijyalchik ti yaxte’, ani talbél u
k'aléts junil mas tiwa’.



U Kk’alej, talbél u wichiy, u
kaniy an exébchix

abal wanaj tiwa’ ti padhel, tam
tu k'alnekits

tiwa’, in k’alej ku putsiy i limaj
ani talbél u kotona’ u wal k’al i
te’; talbél tam tu ne’tsakits ku
ayin, u tsu’uw in walil an
walpalats ani u putsiy, tam u
k'apuj ani tu chich i tsu’uyej
jan i tok’ja’.

Margarita Martinez Reyes

AN DHIPAK

Ti biyal k'wajatak juni uxkwe’
xi lej pojkax, xin kwa'alak in
momob in lej k'wiyamal, ani
tam ti juna K'ichaj lej tsakuy
ani in wak’lanchij jun ot i
arroz ani tam ta k'alej ti
kK'a’'um.

Margarita Martinez Reyes



AN KOY

An koy u xe’tsinal alte’

ti ak'ul k’al an tobm, kom
in kulbetnal tam ka ajwéts
u k'alelits ti belelél ma
ow, po junchikil u
tamunab ani u tsemdhab,
ka k’apat wiyadh k'al i
at’'em.

José Isabel Martinez Rubio

AN ATAJ EXOBINTALAB

An atdj exobintalab

lej alabél,

an atdj exobintalab

lej luklidh,

al an ataj exobintalab
utel i tsakam,

an atdj exobintalab

lej pulik,

ti al an at4j exobintalab
wa’ats yan i eyextalab.

José Isabel Martinez Rubio



AN SANTOROM

Nixé’ xi ajib bijyatkwa’ ti
Santérom, kom expidhitskwa’
an ejatalab u wichél ti k’apul
k'al an kwatsam, ani kom
wawa’ i bats’'uwal K'al i
alwa’tal kom i pajuyal K'al an
jom.

José Isabel Martinez Rubio

AN EM

An tsakam ém u tujél ti idhidh,
tam ka t'aya’, tam u puwel ti
we’ ti wé’, ma ka kaléts eblim;
tam ka puweyits, ma lej pulik,
tam in punuwal in ajanil lej
alabél, thm an k’¢jol in k’'ojwal
an way’, ani in ixyal, kin k'watsiy
abal kin ts’ejka’ ti bakan.

José Isabel Martinez Rubio



AN AJAN

An ajan wa'tsinal ti ém,
po an ajan tujél ti ém
u puwel ani u puwel.

Ma tam ka k’aléts
lej pulik u witsnal,
tdm in punwal an k'ok’ots
tay in tujwal ti tsapikmél,
ma ka wenk’onits ti way’.

José Isabel Martinez Rubio

IN T'ILABIL AN SANTOROM

Uxnal abal ti owatits
k'wajatakwa’ juni inik,
tam tin bajujkwa’ an ajib
Santérom, tam in ulkwa’
an inik abal yabats
ne’etsak kin ts'ejka’ an
pulich, tam tin bajutskwa’
a K’ichaj abal ne’ets kin
Ik'i" an ankel, in ulkwa’
abal yabats ne’ets kin
ts'ejka’ an pulich, tam tin
lej bajuwitskwa’ a K’ichaj
abal ne’ets ka chichits an
ankel ti k'apul kwatsam,
po tam ti wat'eyitskwa’ an
ajib, tam in ulkwa’ abal
jaj&’ ne’ets ti chixil tin



alté’il, po tam ti
tiwa'itskwa’ tin
tujchitskwa’ ti t'ojnal an
inik.

Tam tin tujuts ti t'ojnal,
tdm in ats’a’kwa’ juni
tsamnek abal u tawnéb, an
tdm in ulalkwa’ an
tsamnek abal jaja’ u
che’el ti tsu'tab kom yab
t'ajchin an kwatsam, tam
uchankwa’ an inik abal
jaj@’ utenchabak kom in
l€” jiyej an kwatsam,

ma in jila’ ti tojnal, an
inik in t'aja’itskwa’ an
pulich ani an kwatsam.

José Isabel Martinez Rubio

AN ATAJ EXOBINTALAB

A axé’ xi atdj exobintalab tujey
al an tamub 1995,

ani tam ti taliy ti ts'ejkanal,
jayétsej an tamub 1995,

ani axé’ xi ataj exobintalab
ts’ejkan ti al a buk a
septiembre ti 1995.

José Isabel Martinez Rubio



AN PAL OT'OL

An pal ot’ol, pel juni tsanak’'w axi

u t'aynal ti kwenchal San Martin,
ani an pal ot'ol dhakni’ in witsil ani
tam u witsnal, tay wék’ej in tujwal
ti tejwameél ti pal ot’ol, ani talbél u
wejél ani taley u wayél ani wék’ej u
jilnab ti wayél ani talbél ne’ets ka
pikwyat ani ka punuwat ti tek’el ti
an pach.

José Isabel Martinez Rubio

AN PUK'UL

An puk’dl lej alabél
tam ka wa'tsin,

u t'aynab

k'al 1 kujub.

Ani tay talbél u puwel
ti K'ayum ani ti K'ayam,
ani tam ka puweyits

lej alabél.

In tujchal ti witsnal

ani ti witsnal,

ani tam ka talits ti witsnal,
u tujél an pejtsul

ani tay talbél,

tam ka taliy an pejtsul.



Tam u pakelits mas
ani tam ka k’aléts
mas pulik,

u payelits

ani tay talbél

u wejélits.

José Isabel Martinez Rubio

AN KWENCHAL SAN MARTIN

Axé’kwa’ xi kwenchal
San Martin, tujeykwa’

ti bijyan k'al oxchik i inik
axi bijyabchik ta

Nabor Cesareo

Martinez, a Aristeo
Martinez Aguilar

ani a Juan Bautista
Teresa, ani taykwa’
talbélitskwa’otsets taja’ a
Santos Gervacio
Martinez ani tay

talbél tamti nix exomak
k'al an kaw, jats an
tamub 1995 ani tam ti mas
talbélits tamti lej jilk’onits
ti kwenchal San



Martin, jats jiyej an
tamub 1997, nixé’kwa’
jiyej an kwenchal San
Martin lej jilk’onitskwa
bijidh, ani kom in
ts’a’lyitskwa’chik juni
santo an San Martin.

José Isabel Martinez Rubio

AN T'ENEL

Ti jayk'i" wa'atsak
junkubél i t'énel,
ts'ejkadh k’al 6x i inik
axin t'ojnalchik

walim ti t'énel K'anilab
wapango. Yabachik

in wit'al kin t'aja’ pil i
t'ojlab, jaxtadm

k'alelak ma ju'tdmits ka
kaniyat ti t'énel.

José Isabel Martinez Rubio



AN UBAT'INTALAB VOLIBOL

Tial a1l7 a enero ti 2002
wa’'tsin an torneo de
volibol, ani chichchik yan i
ubat’. Chich axi ti Mirador,
chich axi tal ti Muwat, axi
tal ti Agua Amarga ani
chich xi ti Pefia Blanca, ani
chich axi tal ti Agua
Amarga, po jaja’ pel i
walim exdbchix.

Axi in ata’ an k'a’al trofeo
jats axi tal Mirador ani tin
oxchil in ata’ axi tal ti
Muwat.

José Isabel Martinez Rubio

AN EDHEM

An edhem max tata’ ka

t'aya’ an ijidh, ani max ka wé’
kaléts, jaja’ u K'alel kin lots’iy
abal wawa’ yab ki leka’ an
ajan.

José Isabel Martinez Rubio



AN PAL OT'OL

An pal ot’ol pel juni
tsanak’'w axi u t'aynab fti
kwenchal San Martin, ani
an pal ot'ol dhakni’ in
witsil, ani tam u witsnal,
tam u tujélits ti puwel, ani
tay tam ka mas puweyits,
u wejél, ani ka taliy ti
wejél, u wayél, ani tam u
Putsiyabits abal u pikwyab
abal ka punuwat ka
t'ek’ets.

José Isabel Martinez Rubio

AN IT'’ADH

An it'adh lej alabél
yaxuxul in xekeél,

ani xi biyalits in xekél
manunul ani witsidhits
ani lej pulik in witsil,
ani lej alabel.

Alicia Castillo Martinez



IN T'ILABIL AN KOY

In t'ilabil an koy, uxnal ti
biyal k’'wajatak junkwa’ i
inik, ani an inik u k'alelkwa’
ti chixil, ani tam ti
chudheyits k’aletskwa’ junil
ti chixil, tam in tsu'uj
wa’ats junil yantom alte’
junil. Tdm an inik in
k'wanchij junil ti chixil, tam
ti wakléts, tam an inik
ayinits tin kK'ima’, tam ti
chudheyits k’aléts junil ti
chixil, thm in tsu’'uj wa’ats
junil yantom alte’lom, ti
wakléts ayinits tin K'ima,
expidh ayin ti k’apul, talts’un
junil ti kK'apul, tdm wichits



Rl

junil tin alté’il,

tdm chudhey tiwa’ tin alté'il,
an inik in tsu’uj juni koy axi

jatsak in ts'akbalak an alte’.

Alicia Castillo Martinez



AN 1JIDH

Tam ne’ets ka t'ayan an ijidh u
ts’ejkanchab i bolim, i
kwatsam,

iwat'ap ani i te'nél.

U ts’ejkanchab jayej i 6lab ani
tdm u t'aynalits an ilab ijidh.

Alicia Castillo Martinez

AN ATAJ EXOBINTALAB

An atdj exobintalab
lej alabél ti k'wajat
kom ts’ejkadh alwa’.

Ti ba’ an ataj exobintalab
u che’el yan i tsakamchik,
ti exdbal abal kin ejtow
ti dhuchum ani ti ajum.

Ti atdj exobintalab lej wa’'ats
yan i te'lomchik
ani jeyej i kapélom.

Alicia Castillo Martinez



AN T'OJLAB AXU T'AJA

In ts'akiy dhajujk’ij, tay in
k'alej tiwa’' ti Agua Amarga tin
ts'a’um, tan tin wichiy, in
k'alej tin nixk'om tiwa’ ti
jo’chal, u nixk’al an olom ani
in k’alej u putsiyal an
mandarina ani tin wichiy u
k’apuj an bakan k’al i arroz.

Alicia Castillo Martinez

AN EM

An ém

lej alabél

kom yaxuxul

u wa'tsinal
alwachik an ém.

Max ka t'ayan an ijidh
an ém lej pakdhachik,
wa'tsinal ti ts’én

ani ijkaj k’al an iKk..

Alicia Castillo Martinez



AN AJAN

An ajan wa’ats tiwa’ ti ts’én,
lej alwachik

kom pakdha’ an ajan,
wa’ats alwachik

u ts’ejkab ti kwich

kom dhalamej.

Alicia Castillo Martinez

AN PUK'UL

An pk'dl u taynal

ani tam ka weé’ puweyits
u ak'iyabits,

ani tam witsinits

ani in witsil azul

ani tam in ké’oychik
an pejtsul

ani talbél u wejélits
ani u putsyabits,

ani axi mas wejnekits
u jilnal ka wayey,

ani tam waynekits

u la’'uwal k'al in akan
ani tam u k’apalits.

Alicia Castillo Martinez



AN KWENCHAL SAN MARTIN

Tam ti biyalkwa’ tejé’ yabak i
kwenchal, axi tejé’chik k'alelak ti
Agua Amarga kom tats in
kwenchal. Tay ox i inikchik in
le’nachik ka wenk’on tejé’, kom
owitschik in ats’al ka k’alej tiwa’

ani yabak u walkabchik ka wenk’on
tejé’. Tam xi 6xchik an inik
junkunchik k’al xi mas, tam in
ulujchik tin yanél abal ne’ets, tam ti
bijyalak tejé’ ti Tampet kom

k'wajat juni juk, ani an juk balchat
juni pet, an pet owey ti k'wajat ti
bé& an ja/, talbél an pet tsemets kom
taliy an ja. Tam jilk'on yabats in
kwa'al. An kwenchal tam i

ulujchik abal ne’ets kin ts’a’ly an

santo axi bijyab ti San Martin,
tdm an inikchik in kd’oy an santo,
tdm tejé’ an kwenchal in bijiyits ti
San Martin.

Alicia Castillo Martinez



JAWA XI NANA' U TSU'TAL ALWA

Ti we'él in K'alej k'al u
ach, ani ti mas wakal in
chich ti atdj exobintalab
ani yab u ela’ ti ani
exobintalab, ani ti méas
wakal in K'alej tin
nixk'om ani u

akchiyal an olom.

Alicia Castillo Martinez

U WACHIB

Nan&’ u wachibna’ jan i
wits, nana’ u tsu'uj an
wits, wa’'ats yanwits ba’ al
juni K'imadh, junkwa’ i
mimlab in tamkuyamalak
yan i wits, tam in pidha’
juan i ts'ik’ach, ani an
ts'ik’ach in bats’'uj an wits
ani in pet'na’

Paula Castillo Martinez



AN ATAJ EXOBINTALAB

An atdj exobintalab

lej alabél ani lej pulik,
ti al an at4j exobintalab
u utel yan i tsakamchik
abal ti exdbal,

abal kin wit'a’ alwa'.

Tejé’ ti al an ataj exobintalab
u utel yan i kwitol

ani tatalab kom u ubat’

k'al an muludhpém.

Nan&’ u lej kulbetnal

kin K'alej ti ataj exobintalab,
ti al an at4j exobintalab

u tamkunal yan i tsakamchik
u Olchinal yan i kaw.

Tejé’ ti al an ataj exobintalab
wa’ats yan i kapélomchik,
ani wa'ats i it‘adhlomchik
ani i te’lomchik.

Nand tam in ne’'ets
ti al an at4j exobintalab
lej kulbél in ne’ets.

Paula Castillo Martinez



AN IT'ADH

An it'adh lej alabél

tam ka puweyits,

an it'adh k'ot’elits

in ko'oyal in walil,

tam ka wejeyits

an it'adh lej kujuj,

an itadh u wejél manunul
tdm u K'apabits,

0 max ij nujuwab

ti al an atéjchik.

Paula Castillo Martinez

AN T'OJLAB AXU T'AJA

Xowé'’ in k’alej ti Agua
Amarga tin ts'a’'um tiwa’ ba’
an tienda CONASUPO, u
ts'a’ly an azlcar ani an arroz
abal ku uts’a’ ti kapéj.

Tam tin wichits, tam in k'wajat
tu kKimé&, talbél in k'aputs, u
k'apuj an bakan, an te'nél, i

ja.

Ani tam ti dhajuj in K'alej
tiwa’' ti kapiya k'al an Rosario,
tam ti talits, tam in ayinits.

Paula Castillo Martinez



AN EM

Tam ka wa'tsin

an ém lej alabél
yaxuxul in xekeél,
tdm ts’ichik an ém
in 1&" ak’idh.

Tam ka talits ti ak’iyab
tdm u pakelits,

tdm u K’'ojowabits

ti way’, ti ijidh,

abal ka ts'ejkdj ti bakan
abal ku K'aputs.

Paula Castillo Martinez

NANA'’

Nana’

in k’alej tin tonel

in K'alej u ik'tal i ijidh.
Nana’

in k'alej ti ts'ulél

junti in kwa'al u mam.
Nana’

in ts'iktej tu k'im&’.
Nana’

u tsemdhal juni pit&’,
abal ti kwatsam.
Nana’

in k'alej tin belal.

Paula Castillo Martinez



AN MALTE’

An malte’

u t'aynal

wé’ junat K'al an ém,
ani talbél u wa'tsinal
tam alwa'its.

Ka putsiyits

ani ka k'apuwits,
ok’ox ne’ets ka pikoy
ani ka takuyits,

talbél ne’ets

ka punuwits ka tek’ets
ani ka k'apuwits.

Ani an malte’

in k&’'oyal in witsil morado,
ani nuk’padh al an t'ujub

ani ba’ an émlomchik,
exé€’ u t'aynal
tiwa’ ti ts’én.

Paula Castillo Martinez



AN KAPEJ

An kapéj

wat'adh alabél,

kom ak’idh nuk’at
ani wat’'adh u walnal,
ani u putsiyab

lej yan u kalel,

ani lej alchik ka kitna’
abal ka andha’.

Fidel Martinez Rubio

AN AJAN

Tejé’ a ex€’ xi kwenchal ti San
Martin, wawd’ yabats i
tsu’malak mani jun i
k'ak’naxtalab axi u t'ajnal tam
jan u 6Gm, wam mani tam in
kwa'alakits an ajan,

ani tam ti biyalits, tam uxnal
abal tdm in ts’ejkanchalchik an
bolim ani an wik’adhwits, ani
an t'ak’chil te’nél ani an
nik’adh kaw k'al an 6l inik, ani
tdm in tipchal an uts’nél axi i
bijyal ti tsi'im.

Fidel Martinez Rubio



AN ATAJ EXOBINTALAB

Axé’ xi ataj exobintalab

in kwa’al in majul manunul,
ani ts'ejkan tin ts’'ejél an
kwenchal ani abal an tsakam,
kin ejtoj ti dhuchum ani ti
ajum

ani jayétsej kin konoy an
exobchix, abal ka chich tejé’
kin exdbindha' an tsakam, ani
in yejenchal

abal ka utey an tsakam,

ani aniyej an tatalab in kwa’al
in uchbil, abal kin exébindha’
in tsakamil.

Fidel Martinez Rubio

AN T'OJLAB AXU T'AJA’

Xowé’ axé’ xa K'ichaj, xowé’

ti dhajuj, tokot ti ejétej
yik'oxej in K'alej k’an 6lab, ani
ti talits, tdm in K'alej ku ik’chij
in tsakam t'ojlabil an tsakam
jajnek, abal ku ts’ejka’ in witsil
an santo abal k'an Santorom,
ani tay tam in k’alej niwa’ abal
tin wé’ I6nim, ani tam tin
wichiy, tam in chichitsk’ej ba’
an atdj exobintalab abal tu
aychij max kit chich abal ku
exoblats tejé..

Fidel Martinez Rubio



AN SANTOROM

An pulich axi u ts’ejkanal tam
ajib Santérom, tipchal an
k'apnél, ma

jawakits tam k’apnél ki ela’ ki
t'ipoy ani i buk’chal an wits
nakél an bél ani uxnal abal ka
ik'tat an anjel.

Fidel Martinez Rubio



R

AN EM

An ijidh tam ka t'ayan,

ani tam ka oweyits

tam u kalelits ts’ikat,

tdm u uxnal abal tdm tik'elej u
kalel tam u uxnal tik’elej u
kalel,

ka puweyits tam u bijyabits ti
ém tam ka puweyits.

Fidel Martinez Rubio



AN SANTOROM

An ajib Santérom, u uxnal abal
nixé’ u t'ajchabkwa’ in
K’'ichajil, kom an biyalib
antsanakwa’ jiyej tin exlal kin
t'ajchij in tipoxtal an
wat’elom, ani jaxtam xowe'’

bél u t'ajchab in tiplabil an
biyal k’'wajilom, kom pel in
tamub kin bajuj, in tipchal an
k'apnélchik, ani xowé’ tam
ja'it's a K'ichgj in

mudhchalchik an kwatsam, an
kapéj, an wat’ap, an it'adh, an
lanéx ani an tsi'madh bok’dl,
ani wa’ats jiyej in ts’ejkanchal
an tsi'madh bakan.

Ani patal nixé’ in t’ipchal, tay
tdm in pajuyalits, in chikchal
an k’amal.

Fidel Martinez Rubio



AN AJAN

An ajan

tam lej dhalamej,

tdm u lej k’apabits

ti wat’'ap ani ti kwich.
Ani tam ka payeyits

tdm u K'apabits ti bakan,
ti bakan ani ti kwatsam.
Ani yan ti éynal

an jant’okitsk’ej

ka le'na’ ka eyindha..

Fidel Martinez Rubio

AN EXOBINTALAB

Nan&’, tam tin k'a’al k'alejk’ej
tin exdbal, tam lej owel u ats’al
tam in k'wajat altaj; tam u
exobindhab ani nan&’ komo in
lej tsakamej, jaxtdm tam lajat
yab lajat u ejtowalak tin
dhuchum ani tin ajum, mani
jant’oj yab u ejtok tin
dhuchum. Antsana’ tin wat'ey
tin exdbal k’al an Primaria, ani
yab bél u ejtoy tin dhuchum
mani tin ajum.

Ani X0’ tu ejtoj tin dhuchum tu
kwetémtal tu exdbna’ tin
dhuchum, tin ajum, ani jaxtam
Xoweé’ jayeétsej tin k'ambinal



tin dhuchum ani ku exdébna’
k'al an tének kaw tin ajum ani
tin dhuchum.

Fidel Martinez Rubio

AN BELWITS

An bél u t'ajnal abal uxnal abal
max yab kit k’alel ka tamuyj,
tdm uxnal abal an anjel
yabkwa’ in eldlak ju'taj ka
ulits, jaxtam tu t'ipchab ka
ik'tat ba’ an bél abal ka
buk’chat an wits.

Ani jaxtamits tam tujélk’ej an
ajib, jayétsej tu chikchab an
kwete, kom uxnal abal
jatskwa’ in K’ichajil an anjel,
ani tu t'ajchab an pulich, abal
uxnal abal thm u ts’ejkanchab
in K'im& an wat’elom. Tam
jats tam u uxnal abal a k’ak'nal
an ajib, ani jaxtam in



t'ipchalchik an k'apnél ma
jawakitsk’ej kin ela’ kin t'ipoy
ti K'apnél.

Fidel Martinez Rubio

IN T'ILABIL TAM TI TUJEY AN
KWENCHAL SAN MARTIN

An bichow axi tejé’, in
t'aja’chik i tamkuntalab
abal yabats ne’ets ka
K'wajiy ti kwenchal Agua
Amarga, ani ti tam yabak u
le’néb ka kalejchik ti
kwenchal, ani tay tam,
k'ayam ti k’ayam, tam ti
kalejits ti kwenchal San
Martin, ani tam fti
Jilk'onits abal ne’ets ka
dhuchan abal ka exlaj.

Jaxtam pel a buk a
septiembre ti tamub 1995,
ani tam ti k’'wajiy in t'ajal
an dhuchlab abal k'an



pulik ok’lek t'éjodh abal
kin konoy an exobchix ani
kin konoy an ataj
exobintalab, ani ma yab
lej owey, tam ti wichiy an
dhuchlab abal ne’ets ka
binajits an ataj
exobintalab tejé’ b4’ an
kwenchal San Martin.

Fidel Martinez Rubio

AN PAL OT'OL

An pal ot’ol jaja’ u t'aynal tam
wé’ pakdhachikits an ém ani
abal yab ka ni'an an ém. Ani
tam ka wa'tsinits,

tam alwachik, u lej walnal, ani
tam weé’ t'u’'udhits ani wa'ats
in putsiyalits, in tek’dhalits ani
in nujwal ba an

bichow abal kin ela’ an tumin
abal kin ts'a’iy jawakits kin
le'na’.

Fidel Martinez Rubio



AN KALDHI'TALAB

An kaldhi'talab, nan&’ yab u
exlalak, kom wawa’ i tséjkal
ma ka yaw'lats jun axi yabay
t'ajchamej nixé’ xi
k'ak’naxtalab kan t'idhidh, ani
tam k'ak’nanchat k’al an tének
t'ajbilab, tam in ts’ejkanchal an
wik’adhwits, aniyej an bolim
ani an te’'nél axi bijiyab ti
t'ak’chil, abal kin k'ak’na’

ju'tdj tin jolydmal ani in
ts’ejkanchal an kwinim
kwechochdl, tdm jats in uchal
abal jats in t'ipchalits in
t'idhidh ani k'al ani’, in
nénchalits kin pajuy xantin

jilchamal in junik an t'ele..
Tam ka oweyits tam u jelélits
an ya'ul.

Fidel Martinez Rubio



AN MALTE’

An malte’ u t'aynal tam an ém
pakdhachikits ani tam yabats u
lej wat'adh pamchanal b4’ an
ém, ani tam Santorom its’
noviembre, tam tu witsnal ani
wa’ats u lej witsnalits, ani tam
ka wat’eyits an Santorom its’,
tdm u wejélits ani wa’ats axi
adhik ani wa’ats axi k'ayum an
malte’.

Fidel Martinez Rubio

AN TAMKUNTALAB

Ti we'él i kd'oy jan i
tamkuntalab b4’ an kapiya abal
ki t'uchiy an dhuchlab axi u
bijyab ti diagndstico

abal ka punchat patal jawa’ in
yejenchal an kwenchal, ani u
tekedh tu owey ki exandha’ ki
dhucha’.

Fidel Martinez Rubio



AN KWENCHAL SAN MARTIN
TAMAPATZ

Tam tu k’alej tin K'ima’ nu papa
abal ki ats’a’ an tsakam t'ilab k'al a
ax€’ an kwenchal ti tujey an San
Martin, jats uxnal abal jatskwa’

ti tamub ti al an 1994, tam ti junkun
Ox i papalab

abal kin luba’ kin ts’ejka’ an
kwenchal tejé€’its utat, abal yab 6w
ka k'alej ti exdbal an tsakamchik,
kom tam ti owatits, tam in lej
yajchiknal an tsakam

ka k’alej ti exobal tiwa’ ti kwenchal
ti Agua Amarga, ani tam ti oweyits,
tdm in bijiyits an t'ojodh abal kin
ejtojchik kin kd’oy an exobchix
tejé€’its utat ani tay tam junkunits tin
yanél an k'wajilom axi tejé

tu K'wajil utat ani in konoyits an
ataj exobintalab, ani tay tam ti
uchanits abal ne’ets ka pidhan an
ataj exobintalab, ani tay uchanits
kin tujchits kin t'6jonchij an tsabal
xanti ne’ets kin ts’ejka’ an ataj
exobintalab, tdm in tujuwits Kin
ts'ejka’.

Fidel Martinez Rubio



AN TE’

An te’

lej ti pulik

lej alabél tam xekedh,
ani tam ka K'ilméj

tam ejtil tam waynek.
Po tam ka xeken junil,
lej u punélchik an ts'itsin
abal kin ts’ejka’ in K'util,
abal ka yaneychik jayej
abal ka lej K'ijidhméj.

Florindo Martinez Rubio

AN ATAJ EXOBINTALAB

Lej ti wat'adh alabél

an atgj exobintalab,

axi k'wajat walbél

abal ka tsalmin k’an ab.

Lej ts’ejel an bichow

ti wa’'ats an exobintalab,

abal ka exdblatschik an tsakam
abal yab ka odhnj kan lab.

Al nakél an bél
lej wats an te’chik,

al kan tu belbél
abal ka k’alej ti exdbalchik.

Florindo Martinez Rubio



AN PIK'O’

An pik'o’ lej alabél
lej alabél in jujul,
ejtil i waylom xeklek
ax pelits i amul.

Tam ka wat’k’anits in K'a'iltal
u ch’och’almél jayej in chukul
ani jayej tam tsakamej tam
waylidh kom yab u chuchul.

Jaja’ u tsu’ux akal

ani in aynal i ko’nélchik,
kom max kin bajuj in teynal
abal jaja’ kin k’apujchik.

Florindo Martinez Rubio



AN SANTOROM

Santérom, exé’ xi kaw k’'wajat
junkudh kal tsab i kaw, Santo
ex€’ 1é’ kin uluj abal jats an
ejattalab. Ani axi jun an pejach
in yek'chalej jayej in pejach axi
jan ani jats Torom i exé’ xi

kaw lab uludh, 1&’ kin uluj
Todo.

Florindo Martinez Rubio



AN EM

Pel juni ts’ojol axi u
t'aynab ani u ak'yab abal
ka puwey alwa’, alabél
ani abal kin bina’ an
alwa’taldb abal kin tixk'a’
an jayil. Axé’ xi ts’'ojol u
puwel ani u witsnal, tam
ka payeyits ani talbél u
wayélits.

A axé’ in kwa'al in xekél
nakdhachik ani tin ts’ejél
in naktal in kwa’al in
tsakam te’él abal ka
tsapikméj jiyej in xekél.

Florindo Martinez Rubio



AN AJAN

An ajan pel i walilab axi in
binal an ém, axé’ xi
walildb in kwa’al in bojlil
ani in ijidhal. In ijidhal in
kwa'’al ti K'elab, ani tam
dhélamej, tam u
pich’k’alej in tsakam
ijidhal ani tam tu bijiyab
ti ajan.

Florindo Martinez Rubio



AN AJAN

An ajan xi alwachik

lej pakdha’ ani yaxuxul,
ani tam ne’ets ti payelits
tdm wejélits manunul.

Axé’ pel i k'apnél u t'aynal
abal ka wa'tsin,

tam ka payeyits k'ojwéab

abal kin andha’itschik kin
K'watsiy.

In takdl an ko'nélchik

abal kin K'apuj in odhnalits,
kom yab in ejtowal kin tala’
ani tand’ in jilalits.

Florindo Martinez Rubio



AN UBATINTALAB

Ti we’él miercoles bd’ a
diciembre ti tamub 2001, u
k'alej ti kwenchal Ok't'ujub,
kom t'ajan an atax ubat’intalab
k’al an volibol, al axé’ xi
ubat’intalab tamkun waxik i
mudhél i ubat’, ani jats an
Ok't'ujub, an Muwatchik, ani
axi ti Aguamargachik ani
tejétsk’ij an San Martin. An
ok’ox atlom jats axi ti

Agua Amarga, in tsabchil an
OK't'ujub ani in oxchil an
Muwatchik.

Florindo Martinez Rubio



AN PUK'UL

An puk'ul

pel juni tsanak'w,
axi u wa'tsinal

al axé’ xi kwenchal.

U wa'tsinal

al an émlom,

ani kwetémk’ej

max ka chixchin pilk’ej.

Ax€’ xi tsanak'w
u payelits
Ox a its’ ti tayadh.

Tam lej ti alwachik

tam u wa” tsinal
jayej nakdhachik in walil,



ani pakdhachik in akan
ani u taynal tsabchik ts’ach
in akan.

Florindo Martinez Rubio



JAWA’' XI NANA’ U TSU'UMAL ALWA’

Nan&’ ti owatitsk’ij wé’ in
k'alej tin k'éjol kom u I€’its ku
tala’ andha’its an way’ axi
wa'tsin ti al an alilab axi i
chixiy ti al a its’ marzo, ani ta
abril, ani xi ma ta mayojits ti
chika’ ani jayétsej tam its’ ti
t'aychij. An ém yab
pakeyakchik, kom an tsabal
alk’'idh xaludh K’al i tsakam
K'uchidh t'ujub, ani pilakej
kom lej ti kalej an tsakam
ts'0jol axi in bijyalchik ti
k'apuwal koxte’, ani kom yab
in dhubej ku ak’iy dhubat, lej ti
mank’an an ém, ani jats ti xo’
lej ti ts’ichik in tsakam way'lil



In punuj ani ma wa’ats junchik
axi yab in punuj mani jant'oj.

Florindo Martinez Rubio



AN PUK'UL

An puk'ul

lej alabél,

tam alwachik ani tam wejélits
ani u wayelits in ts’gjil,

ani tdm u putsiyabits

ani u kwadhnabits,

ani u tak’yabits

ani u k’apabits.

Leobardo Martinez Reyes



U K'ALEJ TI TSEN

Ti we'él u tsu'uj |
tono’tsan, ani u kK’apuj i
lima, i walpalats, u tsu'uj
yan i te’, u tsu'uj i jilim, i
k’alulte’, i K'ololte’, |
mayte’, i tsanak'w, u
tsu'uj i lanax ani i tom, i
ak’, aniyej i jutukd’, i bek
ani yan jant'oj i tsu’uj ani
u tsu'uj i dhulup, i
yaxalte'.

Leobardo Martinez Reyes



TIN AYNA' JUNI TSAN

Nan&’ tin jik'edhamal jan i
tsan, in Ié’ak tikin to’oy, ani
nand’ in k'alejits, ani jaja’
k'alej tin aynal ma Ow, ani
nana’ yab tin lej bajuj, ani
nana’ in jik'eyits max tikin
to’'oy.

Jats an tsan axi tin ayna’'ak, in
|’ tikin to’oy ani nana’ bien
tin jikédha' ani tay ti k'alej tin
aynal ma ow.

Leobardo Martinez Reyes



AN PITA’

An pita’ u k'alel ti pétal
ali alte’, ani yab ka elchij
in chok’il. Ani wa'’ats axi
u k’alel ti pét'al ali pil
ataj ani in €’ pijchidh.

Leobardo Martinez Reyes



IN AKAN AN KAPEJ

In akan an kapéj,
lej alwa’ ka ats’a’
max kit wipyat.

Ti jayk'’

nana’ in wipyat

k'al in k'we’él an kapéj

kom in kanchat i janamtalab
abal u kwé’ey i tumin.

Leobardo Martinez Reyes



IN TALTAL AN EXOBINTALAB

In k'wajiy al axé’ an atj
exobintalab tamti t'ajan in
taltal an exobintaldb ani tam ti
chudhey, in k'adhiy u
pa’banchal in K'util an ot'el,
ani u elchij tsadb in tam, ani u
pa’banchij

ani u andhanchij, ani tam ti
chudhey u pijchiyalak kal in
walil an jilim ani tam ti akléts
ta’ tsemets.

Marcelo Martinez Pérez

U WACHIB

U wachibna’ abal in k'wajat al
ax€’ an atdj exobintalab ani u
wachibna’ abal u uk’chiy u
awil, tdmna’ takwa’

in ayin u ik'tal an Uw axi u
uk’chiy.

Talbél u ela’itskwa’, tamna’ in
k'alétskwa’ junil tin exobal,
tamna’

u k'alétskwa, tamna’ u elakwa’
juni dhuchumtalab, taley in
ayinitskwa'’.

Marcelo Martinez Pérez



AN TE’

An te’

lej yaxuxul,

tsokikil in ot’dl
manunul in biyal xekél
ani in cham in xekél
yaxuxul ani itej.

Marcelo Martinez Pérez



AN KWENCHAL SAN MARTIN

Axe’ xi kwenchal in kwa’al i
ts’én ani i jo’chal, tand’ u
ats’a’ abal ti tujey

axé’'chik xi kwenchal
kwéntalidhak ti Muwatl
(Mawija’), tayej tamna’
mulkunitschik ti Agua
Amarga, ani tam axé’ xi ts’én
ani i jo'chal pelak jayej i Agua
Amarga, ani tayej tujey fti
wa'tsinal ti buk a septiembre ti
1995,

ani xo@’ pelits juni kwenchal,
X0’ axé’ xi kwenchal u ajibal ti
laju jun a noviembre.

Marcelo Martinez Pérez



AN PAL OT'OL

An pal ot’ol pel juni tsanak'w
axi u kajnab tam tejey, tam
wejnek wits'iyits ani dhakninil
in ichich, u dhaynal ti ildb, tam
waynek wits'iy in ot’él ani yab
ne’'tsak ka ejtoj xo’ ka pikoy.

Marcelo Martinez Pérez



AN PAL OT'OL

An pal ot’ol in kwal

in witsil dhakninil ani
u k’apab tam paynek,
awits ka wayédha,
ani tam waynek
awits ka dhaya’.

Lourdes Martinez Dolores



AN PUK’UL

An puk’dl yab u puwelak in
akan, ts’ikatk’ej in akan

ani u walnal, ani tam ka wayey
u la'wab tamna’ awits ka
dhaya’

Lourdes Martinez Dolores



AN TE’

An te’ bien alabél ani tam ka
puweyits, tam u ijkab ani u
ts'ejkab ti akanlab,

ani u ts'ejkab ti atgj ani u éynal
ma k’al juntakej

ti laktem, ti ba’'te’ ti méxaj ani
patalchik in eyendhal an
k'wajilom ti exé’ xi kwenchal.

Lorenza Martinez Martinez



JAWA' XI NANA' U TSU'UMAL ALWA

Pos u tsu’amal i animalchik,
pos nand@’ junkalel u tsu'uj i
pik’o’ ani yanilits tu tsu’amal
an pik’o’, pos nana’ x6’ ta u
kwa'al an it'adh, xé' u wé’
wejélits, ani x4’ in chich tin
escuela, ani x&' un papa ti
we’él K'alej ti kapéj, t&’ K'alej
X0’ ti chixil ani x6’ k'aléts tu
K'ima&’, ani x&’ in wichitsk’ej
junil, kom x&’ chich tin
escuela k’al an tének kaw, ani
X6’ kalam ne’ets junil kin
chich tin escuela, ani kom
kalam yabats wa’'atsak an clase
tam wakal kom kalam pelits i
viernes ani ma lunes ti wa'ats



an clase, ani an tének ma
wa’ats an clase ti altgj
exobintalab.

Casilda Martinez Benito



AN ATAJ EXOBINTALAB

Bien u kulbetnal tin escuela
ani bien K’ijidh tin exébal,

ani x¢’ in k'wajat tin escuela
ani X0’ in k'wajat tin cuarto
grado, in escuela k’al a Bruno
ani u kulbetndl tin escuela,
ani X6’ u tsu'tal bien alabél an
ts’én, ani x0' u kulbetndl tin
ubat’ ani mas u kulbetnal tin
ts'ikte;.

Casilda Martinez Benito

An alabél chudhél

Bello amanecer
(San Martin, Tam-apats’)

-Con un tiraje de 2000 ejemplares-
lo termin6 de imprimir la Direccién General de Culturas
Populares e Indigenas del Consejo Nacional para

la Cultura y las Artes en los talleres de Sevilla Editores,

S.A. de C.V,, Vicente Guerrero No. 38, col. San Antonio
Zomeyucan, Naucalpan de Juarez, Edo. de México,
C.P. 53750, tel. 53 01 23 03, en el mes
de agosto del 2004

